МОНГОЛ УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ 04 ДҮГЭЭР САРЫН 07-НЫ ӨДӨР АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ ХУРАЛДААНЫ ТОВЬЁГ
	№
	Баримтын агуулга
	Хуудас

	1.
	Хуралдааны товч тэмдэглэл:  
	2-9

	2.
	Хуралдааны дэлгэрэнгүй тэмдэглэл:

     1.Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилтийг хойшлуулав.

2.Монгол Улсын Засгийн газар, Дэлхийн банкны Олон улсын хөгжлийн ассоциаци  хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах тухай хуулийн төсөл /Засгийн газар 2015.02.06-ны өдөр өргөн мэдүүлсэн, соёрхон батлах/

3.Монгол  Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, зөвшилцөх/

	5

6-9

9-16





Монгол Улсын Их Хурлын 2015 оны хаврын ээлжит чуулганы Аюулгүй байдал, гадаад бодлогын байнгын хорооны 04 дүгээр сарын 07-ны өдөр /Баасан гараг/-ийн хуралдааны гар тэмдэглэл

Аюулгүй байдал, гадаад бодлогын байнгын хорооны дарга, Улсын Их Хурлын гишүүн Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 15 гишүүн ирж, 68.4 хувийн ирцтэйгээр хуралдаан 09 цаг 40 минутад Төрийн ордны “Б” танхимд эхлэв. 

Чөлөөтэй: Ч.Батчимэг.


Тасалсан: Х.Баттулга, О.Содбилэг, Н.Номтойбаяр.

Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилтийн ажлын хэсгийн гишүүд ирээгүй учраас уг асуудлыг  хойшлуулав.

Нэг. Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах тухай хуулийн төсөл /Засгийн газар 2015.02.06-ны өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Сангийн яамны Хөгжлийн санхүүжилт, өрийн удирдлагын газрын дарга Б.Доржсэмбэд, мөн яамны Зээл, тусламжийн бодлогын хэлтсийн дарга З.Мөнх-Оргил, мэргэжилтэн Д.Эрдэнэтуяа,  М.Аясгалан, Өрийн удирдлагын хэлтсийн мэргэжилтэн Б.Ариунтуяа нарын бүрэлдэхүүнтэй ажлын хэсэг оролцов. 

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Хишигсүрэн, референт С.Эрдэнэчимэг, Д.Түвшинбилэг нар байлцав. 

Хуулийн төслийн талаар Батлан хамгаалахын сайд Ц.Цолмон танилцуулав.

Танилцуулгатай холбогдуулан Улсын Их Хурлын гишүүн Ц.Баярсайханы тавьсан асуултад Сангийн яамны Хөгжлийн санхүүжилт, өрийн удирдлагын газрын дарга Б.Доржсэмбэд хариулав.


Улсын Их Хурлын гишүүн Ц.Оюунбаатар үг хэлэв.

Ж.Энхбаяр: -Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах саналыг дэмжье.

Зөвшөөрсөн:
 12


Татгалзсан:

   1


Бүгд:


 13


92.3 хувийн саналаар дэмжигдлээ.


Байнгын хорооноос гаргасан санал, дүгнэлтийг чуулганы нэгдсэн хуралдаанд Улсын Их Хурлын гишүүн Ц.Оюунбаатар танилцуулахаар тогтов.

Уг асуудлыг 10 цаг 02 минутад хэлэлцэж дуусав.

Хоёр. Монгол  Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, зөвшилцөх/


Хэлэлцэж буй асуудалтай холбогдуулан Монгол Улсын Ерөнхий аудитор А.Зангад, Сангийн яамны Хөгжлийн санхүүжилт, өрийн удирдлагын газрын дарга Б.Доржсэмбэд, мөн газрын гэрээт ажилтан Э.Зулсүрэн, “Улаанбаатар хотын олон улсын шинэ нисэх онгоцны буудал барих төсөл”-ийн захирал Н.Энхбат нарын бүрэлдэхүүнтэй ажлын хэсэг оролцов. 

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Хишигсүрэн, референт С.Эрдэнэчимэг, Д.Түвшинбилэг нар байлцав. 

Төсөлд хийсэн хяналт, шалгалтын талаарх ажлын хэсгийн танилцуулгыг Улсын Их Хурлын гишүүн Б.Болор, Үндэсний аудитын газрын дүгнэлтийг Монгол Улсын Ерөнхий аудитор А.Зангад, “Улаанбаатар хотын олон улсын шинэ нисэх онгоцны буудал барих төсөл”-ийн захирал Н.Энхбат нар танилцуулав.

Танилцуулга болон дүгнэлттэй холбогдуулан Улсын Их Хурлын гишүүн С.Оюун, Ц.Баярсайхан, Ц.Оюунбаатар, Ж.Энхбаяр нарын тавьсан асуултад Монгол Улсын Ерөнхий аудитор А.Зангад,  “Улаанбаатар хотын олон улсын шинэ нисэх онгоцны буудал барих төсөл”-ийн захирал Н.Энхбат нар хариулав.


Ажлын хэсгийн ахлагч,  Улсын Их Хурлын гишүүн Б.Болор нэмэлт тайлбар хийв.

Ж.Энхбаяр: -Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төслийг дэмжиж, Засгийн газарт гарын үсэг зурахыг зөвшөөрье гэсэн саналыг дэмжье.

Зөвшөөрсөн:
 12


Татгалзсан:

   0


Бүгд:


 12


100.0 хувийн саналаар дэмжигдлээ.


Байнгын хорооны хуралдааны тэмдэглэл, санал, дүгнэлтийг Засгийн газарт хүргүүлэхээр тогтов.


Уг асуудлыг 10 цаг 34 минутад хэлэлцэж дуусав.

Байнгын хорооны дарга Ж.Энхбаяр Цөмийн зэвсгээс ангид байх тухай хууль батлагдсантай холбогдуулан авах арга хэмжээний тухай Улсын Их Хурлын 2000 оны 19 дүгээр тогтоол болон холбогдох хууль, тогтоомжийн хэрэгжилтэд хяналт тавих, бэлтгэл ажил хангах үүрэг бүхий ажлын хэсгийн ахлагчаар Улсын Их Хурлын гишүүн Р.Амаржаргал ажиллах тухай танилцуулав.

Хуралдаан 55 минут үргэлжилж, 10 цаг 35 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 


БОДЛОГЫН БАЙНГЫН 


ХОРООНЫ ДАРГА





Ж.ЭНХБАЯР

Тэмдэглэл хөтөлсөн: 

ПРОТОКОЛЫН АЛБАНЫ

ШИНЖЭЭЧ






М.НОМИНДУЛАМ

МОНГОЛ УЛСЫН ИХ ХУРЛЫН 2015 ОНЫ  ХАВРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

04 ДҮГЭЭР САРЫН 07-НЫ  ӨДӨР (МЯГМАР ГАРАГ)-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Энхбаяр: -Сайн байна уу? Гишүүдийнхээ энэ өдрийн амгаланг айлтгая. 2015 оны хаврын ээлжит чуулган эхэлсэнтэй холбогдуулан Байнгын хорооны гишүүддээ ажлын амжилт хүсэж байна. Гишүүдийн ирц бүрдсэн тул Аюулгүй байдал, гадаад бодлогын байнгын хорооны 2015 оны 04 дүгээр сарын 07-ны өдрийн хуралдааныг нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. 

1.Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт /Засгийн газар 2015.04.01-ний өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлэх ёстой/

2.Монгол Улсын Засгийн газар, Дэлхийн банкны Олон улсын хөгжлийн ассоциаци  хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах тухай хуулийн төсөл /Засгийн газар 2015.02.06-ны өдөр өргөн мэдүүлсэн, соёрхон батлах/

3.Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, зөвшилцөх/ гэсэн ийм үндсэн асуудал байна.

4.Бусад асуудлын хүрээнд ажлын хэсэг байгуулах тухай хэлэлцэнэ. 

Хэлэлцэх асуудалтай холбогдуулан өөр саналтай гишүүд байна уу? 3 асуудлын бэлтгэл ажил сая хангагдлаа. Аудитын дүгнэлт ирлээ. Төсвийн байнгын хорооны танилцуулга Болор дарга. Гишүүд микрофонд ярина.

Хэлэлцэх асуудалтай холбогдуулан санал хураалт явуулъя. Санал хураалт явагдаж байна. Тухайн үед нь асуудлаа гаргаад хойшлуулах юмаа ярьцгаая тэгэх үү? Гишүүд юу болов, анхааралтай Дэмбэрэл даргаа, санал хураалт явагдаж байна. Хэлэлцэх асуудал асуудлаа батлах санал хураалт явагдаж байна шүү. Санал хураалтад 11 гишүүн оролцож, 81.8 хувийн саналаар хэлэлцэх асуудлаа баталлаа. Эхний асуудлаа хэлэлцье.

Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт /Засгийн газар 2015.04.01-ний өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлнэ/

Ажлын хэсгийг танилцуулъя. Гадаад хэргийн сайд Пүрэвсүрэн, Батлан хамгаалахын сайд Цолмон, Тагнуулын ерөнхий газрын дарга Хурц, Онцгой байдлын ерөнхий газрын дарга Бадрал, Цөмийн энергийн нарийн бичгийн дарга Ганбаатар, Үндэсний аудитын газрын дарга Зангад, Засгийн газрын Хэрэг эрхлэх газрын Хяналт үнэлгээний газрын дарга Оюунчимэг гэсэн ажлын  хэсэг байна. 

Засгийн газар ажлаа дүгнүүлэх гэж байгаа хүмүүс шүү дээ. Гадаад хэргийн дэд сайд байна, Батлан хамгаалахын Төрийн нарийн бичгийн дарга байна, Тагнуулын ерөнхий газраас хэн байна вэ? Хүн байна уу? Байгаа, ажлын хэсэг төв суудлаа бариад суучих, наана чинь 5  микрофон байгаа. Бадрал Онцгой байдлын ерөнхий газраас хэн байгаа юм бэ? Цөмийн энергийн комиссоос? Үндэсний аудитын газраас хэн байна вэ? Аудит? Засгийн газрын Хэрэг эрхлэх газрын Хяналт үнэлгээний газрын дарга Оюунчимэг байна уу? Асуудлыг хойшлууллаа. 

Засгийн газар тайлан тавьж, ажлаа дүгнүүлэх гэж байгаа хүмүүс бэлтгэл ажлаа ханга. Ажлын  хэсэг бүрдсэний дараа хуралдаан явъя. 2014 оны үндсэн чиглэлийг хэлэлцэх асуудлыг хойшлууллаа. Дараагийн асуудал. 

Нэг. Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах тухай хуулийн төсөл /Засгийн газар 2015.02.06-ны өдөр өргөн мэдүүлсэн, соёрхон батлах/

Ажлын хэсэг Сангийн сайд Эрдэнэбат, дэд сайд Пүрэв, Сангийн яамны Төрийн нарийн бичгийн дарга Ганцогт, Сангийн яамны Хөгжлийн санхүүжилт, өрийн удирдлагын газрын дарга Доржсэмбэд, Сангийн яамны Зээл, тусламжийн бодлогын хэлтсийн дарга Мөнх-Оргил, Сангийн яамны Зээл, тусламжийн бодлогын хэлтсийн мэргэжилтэн Эрдэнэтуяа, Сангийн яамны Зээл, тусламжийн бодлогын хэлтсийн мэргэжилтэн Аясгалан, Сангийн яамны Өрийн удирдлагын хэлтсийн мэргэжилтэн Ариунтуяа гэсэн ажлын хэсэг байна.

Төслийн танилцуулгыг Сангийн сайд Эрдэнэбат хийнэ. Ажлын хэсэг байна уу? Байнгын хороо Засгийн газрыг 10 минут хүлээнэ, илүү хүлээхгүй. Өдийд зээл, тусламж гээд асуудал үүсээд сандраад, яах вэ, хуралдаад цуглаад өгөөч гэх байтал ингээд сууж байдаг овоо Засгийн газар уу? Одоо 10 минут хүлээгээд асуудлыг хойшлуулна. Дараа нь ажлын хэсгийг бүтэн суулгасны дараа гишүүд ирэх, 10 минут харъя. Засгийн газрыг 10 минут хүлээе гэсэн юм, ажлын  хэсгээс хүн алга. 2014 оны үндсэн чиглэлээ хэлэлцүүлэх гэж байгаа Засгийн газар тайлан алга, тайлангийн материал дутуу, аудитын дүгнэлт гараагүй, зарим салбарын мэдээлэл нь танилцуулгад орж ирээгүй. 

Байнгын хорооны гишүүдэд энэ жилийн ажлын хэрэгцээнд зориулаад Байнгын хорооны бичиг цаас, хуралдаа орж ирэхэд материалаа аваад ороод ирдэг хавтас, албан  дэвтэр хэвлүүлсэн байгаа. Хоёрдугаар асуудал. Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах тухай хуулийн төслийг хэлэлцэнэ. Ажлын хэсгээс ирсэн байна. Танилцуулгыг Батлан хамгаалахын сайд Цолмон хийнэ.

Ц.Цолмон: -Улсын Их Хурлын Байнгын хорооны дарга, эрхэм гишүүд ээ,


Монгол Улсын Засгийн газар, Дэлхийн банктай хамтран ажиллах Тогтвортой амьжиргаа төслийн III үе шатыг хэрэгжүүлэх төслийн санхүүжилтийн хэлэлцээрт гарын үсэг зурах бүрэн эрх олгох тухай Монгол Улсын Ерөнхий сайдын 2015 оны 01 дүгээр сарын 29-ний өдрийн 35 дугаар захирамж гарсны дагуу санхүүгийн хэлэлцээрт 2015 оны 01 дүгээр сарын 30-ны өдөр гарын үсэг зурж, 2015 оны 02 дугаар сарын 04-ний өдрийн Засгийн газрын хуралдаанаар хэлэлцэн Улсын Их Хуралд өргөн мэдүүлэхээр тогтсон байна. 

Тогтвортой амьжиргаа төслийн 3 дахь үе шатыг хэрэгжүүлснээр Төсвийн тухай хуулийн хэрэгжилтийг дэмжих, орон нутгийн хэмжээнд шаардлагатай боловсон хүчний чадавх, мэдлэг, ур чадварыг дээшлүүлэх, орон нутгийн хөгжлийн сангийн хэрэгжилтэд дүн шинжилгээ хийх, сайн гүйцэтгэлийг нэмэлт хөрөнгө хуваарилах замаар урамшуулах, орон нутгийн төсвийн зарцуулалт, нутгийн төрийн бус байгууллага, иргэний нийгмийн зүгээс хяналт, шинжилгээ, үнэлгээ хийх үйл ажиллагааг дэмжиж, Төсвийн ил тод байдлыг хангах хууль, тогтоомжийн хэрэгжилтийг хангах ач холбогдолтой юм. Тогтвортой амьжиргаа III төслийг хэрэгжүүлэхэд Дэлхийн банкны Олон улсын хөгжлийн ассоциациас 23 сая ам.доллар буюу 16.1 сая зээлжих тусгай эрхийн хөнгөлөлттэй зээл олгоно. Зээлийн нөхцөл нь жилийн 1.25 хувийн хүүтэй, бусад шимтгэл 1.25 хувь байх ба зээлийн эргэн төлөгдөх хугацаа 25 жил. Үүнээс эхний 5 жилд үндсэн төлбөрөөс чөлөөлөгдөнө. 

Мөн төслийн санхүүжилтийн хүрээнд Швейцарийн хамтын ажиллагаа хөгжлийн агентлагаас 11.4 сая ам.долларыг буцалтгүй тусламж хэлбэрээр нэмж санхүүжүүлнэ. Зээлийг ашиглалтаар улсын өрөнд бүртгэх ба 2015 онд улсын төсөвт ашиглалтын урьдчилсан дүнгээр туссан байгаа болно.

Санхүүжилтийн хэлэлцээр нь Монгол Улсын олон улсын гэрээний тухай хуулийн 10 дугаар зүйлийн 4-т заасны дагуу гадаад улс олон улсын байгууллагаас авах зээлийн ерөнхий нөхцөлийн тухай гэрээ тул Монгол Улсын Их Хурлаар соёрхон батлуулах шаардлагатай байгаа юм. Иймд уг асуудлыг хэлэлцэн шийдвэрлэж өгнө үү.  Баярлалаа. 

Ж.Энхбаяр: -Хэлэлцэж байгаа асуудалтай холбогдуулан асуулт асуух гишүүд  нэрээ өгнө үү? Алга байна. Хэлэлцэж байгаа асуудалтай холбогдуулан үг хэлэх гишүүд байвал нэрээ өгнө үү? Алга байна. Баярсайхан гишүүн, Оюунбаатар гишүүнд микрофон өгөөрэй. 

Ц.Баярсайхан: -Энэ зээлийн хэлэлцээрийг батлах үед Дэмбэрэл гишүүн санал гаргаад Байнгын хорооны дүгнэлтэд ороод явсан нэг зүйл байгаа юм л даа. Тэр нь энэ зээлийн ашиглалтыг хангах, удирдах нэгж нь Сангийн яаманд байхаар зохицуулах санал гарсныг хэлэлцээртэй тусгая гэж орсон шүү дээ. Одоо тэр зээлийн удирдах нэгж нь хаана байхаар нь, гэрээнд өөрчлөлт орсон юм байна уу? 

Хоёрдугаарт, тэр дээр яригдсан бас нэг зүйл бол чадавх сайжруулах, тэгээд ялангуяа төсвийн төлөвлөлт түүнийг боловсронгуй гэсэн юм нэлээд байдаг. Энэ маань бид нар олон жил хийгээд ирсэн, тийм учраас ялангуяа Сум хөгжүүлэх сан, сумыг  хөгжүүлэх хөтөлбөртөө илүү зарцуулах, тэнд иргэдийн оролцоо хангагдахад илүүтэй анхаар гэсэн ийм л саналууд гарсан шүү дээ 2 зүйл. Энэ соёрхон баталж байгаа зүйл дээр чинь туссан байна уу? 

Ж.Энхбаяр: -Хэн хариулах уу? 3 дугаар микрофон асаагаарай ажлын хэсгийн доороос асаах ёстой. 

Б.Доржсэмбэд: -Та бүхэнд өглөөний мэнд хүргэе. Зээлийн төслийн хэлэлцээрт бол төсөл хэрэгжүүлэх нэгж нь Сангийн яам дээр байхаар тусгагдсан байгаа. Төслийн гол зорилго бол Орон нутгийн хөгжлийн сангийн чадавхыг бэхжүүлэх, Орон нутгийн хөгжлийн сангийн зарцуулалтад хяналт шинжилгээ хийх, хэрвээ үр ашигтай байвал түүнийг урамшуулах тийм механизм хэрэгжүүлэхээр байгаа. 

Ж.Энхбаяр: -Болсон уу? Оюунбаатар гишүүнд микрофон өгөөрэй. 

Ц.Оюунбаатар: -Би ганц санал хэлэх гэсэн юм л даа. Манай гаднаас авч байгаа зээл, тусламж маш их байгаа. Түүнд хяналт тавьдаг, зогсдог зөв тогтолцоо байхгүй. Үүнийгээ дагаад баахан нийгмийн хардлага, сэрдлэг үүсдэг. Ялангуяа парламентын өөрийн хяналт, Байнгын хорооны хяналт ерөөсөө байхгүй. Энэ тал дээр бид анхаарал тавих хэрэгтэй. Түрүү түрүүчийн орж ирсэн Чингис бонд, Самурай бонд, баахан улс төр дагасан хэдхэн компани дагасан гээд нийгмийн шүүмжлэл өндөр байгаа шүү дээ. Энэ тал дээр бид нар анхаарах ёстой байх. Гэрээ, хэлэлцүүрүүдийг батлаад явуулаад байдаг, цаана нь түүний хэрэгжилт, хөрөнгийн зарцуулалт, түүнд хийж байгаа мониторинг, аудит олон нийтэд ерөөсөө хүрдэггүй. Нийгэмд ярьж байгаа  нь юу вэ гэхээр аав нь төслийг нь авч, хүү нь тэрийг нь санхүүжилтийг нь хэрэгжүүлдэг, ах дүүгийнх нь ашиг сонирхлын компани нь үүнийг нь хэрэгжүүлдэг. Тэгээд баахан ам дамжсан нийгмийн хардлагууд авлигын асуудал яригддаг учраас манай парламент, түүний дотор Байнгын хороо өөрийнхөө хяналтын одоо байгаа хуулийн хүрээнд хийж өгөх шаардлагатай. Дараа дараагийн Үндсэн хууль, бусад хууль, тогтоомжууд дээр парламентын хяналтыг илүү тодорхой, зөв зохицуулалт руу хийж өгөх шаардлагатай. Манай нийгмийн замбараагүй бөгөөд задгай гадны зээлийн хөрөнгө төсвийн хөрөнгө урсаж байдгийг бага ч гэсэн хяналтын тогтолцоо руу оруулж өгөх шаардлагатай байгааг зориуд Байнгын хорооны хуралдаан дээр хэлье. Саналаа тавья гэж бодсон юм баярлалаа. 

Ж.Энхбаяр: -Энэ зээлийн төслийн зорилго нь таны ярьсан саналуудыг дэмжсэн чиглэлээр зарцуулагдахаар Төсвийн тухай хуулийн хэрэгжилтийг орон нутагт дэмжих, ялангуяа Орон нутгийн хөгжлийн сангийн хэрэгжилтэд дүн шинжилгээ хийх, гүйцэтгэл нь  сайн явж байгаа тэр төслүүдэд нэмэлт хөрөнгө хуваарилах замаар урамшуулах, төсвийн удирдлагад хяналт шинжилгээ, үнэлгээ хийх ажлуудыг хэрэгжүүлэх ийм төсөл явж байгаа юм. Гишүүд асуулт асууж дууслаа. Үг хэлэх  гишүүд байна уу нэрээ өгнө үү? Алга байна. 

Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Тогтвортой амьжиргаа III төслийн санхүүжилтийн хэлэлцээр” соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар  хэлэлцүүлэн соёрхон батлах нь зүйтэй гэсэн томьёоллоор санал  хураалт явуулъя. 

Санал хураалтад 13 гишүүн оролцож, 92.3 хувийн саналаар дэмжигдлээ. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэх гишүүнийг томилъё. Илтгэгчээр Улсын Их Хурлын гишүүн Оюунбаатар томилогдлоо. 

Дараагийн асуудалдаа оръё. 

Хоёр. Монгол  Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төсөл /Засгийн газар 2015.02.04-ний өдөр өргөн мэдүүлсэн, зөвшилцөх/

Шинэ нисэх онгоцны буудал барих төслийн нэмэлт хэлэлцээрийн төслийг зөвшилцөх асуудал байгаа. Байнгын хорооны 02 дугаар сарын 13-ны өдрийн хуралдаанаар уг асуудлыг хэлэлцээд Байнгын хорооны тогтоолоор ажлын хэсэг байгуулан ажиллуулсан. Ажлын хэсгийн санал, дүгнэлтийг Улсын Их Хурлын гишүүн, ажлын  хэсгийн ахлагч Болор гишүүдэд товчхон танилцуулга хийе. 

Б.Болор: -Гишүүддээ өглөөний мэнд хүргэе. 

Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийг зөвшилцөхөөс өмнө төслийн хэрэгжилтэд аудитын дүгнэлт гаргуулах, төслийн үйл ажиллагаатай танилцах ажлын хэсэг гарч ажилласан. Ажлын  хэсэг төслийн үйл ажиллагаа, хэрэгжилттэй танилцах зорилгоор 2015 оны 02 дугаар сарын 23-25-ны хооронд Улаанбаатар хот дахь төслийн нэгж  болон Төв аймгийн нутаг дэвсгэр дэх Хөшигтийн хөндийд байрлах Улаанбаатар хотын олон улсын нисэх онгоцны буудал барих төслийн ажлын талбар дээр очиж төслийн удирдлага болон Иргэний нисэхийн ерөнхий газрын төлөөлөлтэй уулзаж, бүтээн байгуулалтын ажилтай танилцаж холбогдох мэдээллийг тодруулж ажиллалаа. 

Мөн төслийн хэрэгжилтэд аудитын дүгнэлт гаргуулах ажлын хүрээнд Үндэсний аудитын газар, Сангийн яамны хамтарсан ажлын дэд хэсэг 02 дугаар сарын 27-ноос 03 дугаар сарын 27-ны хооронд ажиллаж аудитын дүгнэлт гаргасан байгаа. Уг аудитын дүгнэлтээр ноцтой зөрчил илрээгүй. Ингээд ажлын хэсгийн зүгээс Улаанбаатар хотын олон улсын нисэх онгоцны шинэ буудал барих төслийн нэмэлт зээлийн хэлэлцээрийг дэмжиж, Засгийн газарт гарын үсэг зурах зөвшөөрөл олгох нь зүйтэй гэж үзэж байна. Хэлэлцэн шийдвэрлэж өгнө үү. Баярлалаа.

Ж.Энхбаяр: -Ажлын хэсгийн санал, дүгнэлттэй холбогдуулан асуулт асуух  гишүүд нэрээ өгнө үү? Хэвлэж байна. Болор. 

Б.Болор: -Баярлалаа. Тэгэхээр уг асуудлыг яаралтай хэлэлцэж шийдвэрлэх нь зүйтэй юм байна гэж ажлын хэсэг үзсэн байгаа юм. Тэгэхдээ гишүүд аудитын дүгнэлттэй танилцъя гэж байна, чуулган өчигдөр дөнгөж нээгдсэн байгаа, бид үүнийг бүгдийг нь гишүүдэд тарааж амжаагүй байгаа юм. Хэрвээ гишүүдийн зүгээс аудитын дүгнэлттэй танилцах шаардлагатай байна, хугацаа хэрэгтэй байна гэвэл асуудлыг түр хойшлуулж болно. 


Ж.Энхбаяр: -Аудитын дүгнэлт хаана байгаа юм бэ?

Б.Болор: -Нууц болохоор хэвлээд өгөх гэж байна л даа. Надад өчигдөр өгсөн юм. Би өөрөө уншсан юм. Тараах юмыг яагаад одоо болтол тараахгүй байгаа юм бэ? Би өглөө л хэлсэн шүү дээ. Би сая хэлсэн шүү дээ, ноцтой юм байхгүй гэж.

Ж.Энхбаяр: -Аудитын дарга Зангад гуайд мэдээлэл байгаа. Та нисэх онгоцны буудлын төсөлтэй холбогдуулан танайхаас ажиллалаа шүү дээ. Тэгээд дүгнэлтээ танилцуул даа. Хоёрдугаар микрофоныг асаагаарай. 

А.Зангад: -Эрхэм гишүүдийн өглөөний амгаланг айлтгая. 

Улсын Их Хурлын Төсвийн байнгын хорооны албан тоотоор шинэ нисэх онгоцны буудлыг барих ажлын төсөл дээр нэмэлт зээлийн гэрээ байгуулах гэж байгаа тухай, энэ нэмэлт зээлийн гэрээ байгуулах гэж байгаатай холбогдуулаад төсөвт өртөг өсөж нэмэгдсэн нөхцөл байдлыг тодруулж ир гэсэн ийм албан бичиг ирсэн байгаа. Үүний дагуу Аюулгүй байдал, гадаад бодлогын байнгын хорооноос байгуулагдсан ажлын хэсэг дээр ирж ярилцаад бид тэндээс өгсөн чиглэлийн дагуу ажиллаж, шалгалтын ажлын хэсэг гаргаад ингээд зээлийн гэрээний талаар аудитын тайлан гаргаж хүргүүлсэн байгаа. Гэхдээ би энэ асуудлыг шалгалтын материал, ажлын хэсэгт зориулж өгсөн албан бичигт дурдсаны дагуу өгсөн материал учраас зуурдаас нь мэдээлэл тарахаас сэргийлж, нууцлалын байдалтайгаар баталгаажуулж явуулсан байгаа. Өнөөдөр энэ хэлэлцээрийг  хэлэлцэнэ гэж ойлгож байна. Үүнд зориулаад юу хийгдэв, ямар дүгнэлт гарав гэдэг талаар товч танилцуулга хийе. 

Тайлан 3 хэсэгтэй байгаа.

1.Зээлийн гэрээ. Өмнөх зээлийн гэрээ түүний нөхцөл, нисэх онгоцны буудлын өөрийнх нь талаарх товч мэдээлэл, түүний  хэрэгжилтийн талаарх товч мэдээлэл орсон байгаа.


2.Нэгэнт цаг нэлээн давчуу өгөгдсөн учраас үйл явдлыг Их Хурлын гишүүдэд бодитой зөв мэдээлэл өгөхийн тулд болсон үйл явдлыг гэрээ байгуулсан өдрөөс судалгаа хийсэн өдрөөс эхлээд өнөөдрийг хүртэлх он дарааллаар нь хуанлийн дарааллаар харуулж, тэр явцад өртөг зардал яаж өсөж, хэн ямар шийдвэр  гаргаж, хэрхэн яаж явж байсан бэ гэсэн мэдээллийг оруулсан байгаа. 


3.Дүгнэлтийн  хэсэг явж байгаа. Дүгнэлтийн  хэсэгт тэр он дарааллаар дэлгэсэн зүйлээ хураангуйгаар ямар шат дараалалтайгаар барилгын ажлын болон бусад өртгүүд нь нэмэгдэж хэн хяналт тавьж, санаачилга гаргаж явж байсан талаар дүгнээд ямар асуудал дээр анхаарах ёстой юм бэ гэдэг асуудлыг гаргаж тавьсан байгаа. Энэ нь юу вэ гэхээр 4-5 асуудал дээр нарийвчилж үзэж, зээлийг хэмжээг тодотгох шаардлагатай гэсэн ийм дүгнэлтэд хүрсэн. Зээлийг урт хугацааны таатай нөхцөлтэй учраас  нэгэнт нөхцөл байдал юунд болж байна вэ гэхээр 22.3 хувийн санхүүжилт  нь гараад явчихсан, энэ санхүүжилтийг гүйцэтгэлд оруулж тооцвол 45-50 хувийн гүйцэтгэл гарахаар байгаа эсвэл нэмэлт хөрөнгө шаардлагатай байгаа учраас энэ зээлийн хэлэлцээрийг үргэлжлүүлэн авахыг дэмжих нь зүйтэй юм. Яагаад вэ гэхээр урьдчилаад Их  Хурлын 3 Байнгын хороо Засгийн газрын түвшинд Аюулгүй зөвлөлийн түвшинд зөвшилцөөд дэмжигдсэн асуудал байна гэж үзээд ийм дүгнэлтэд хүрсэн байгаа.


Үүн дээр анхаарах асуудлууд нь зээлийн гэрээний нөхцөл өөрөө степ гэдэг нөхцөл Японы урт хугацаатай зээл, ерөнхий гүйцэтгэгч, ерөнхий туслан гүйцэтгэгч нь бүх барилгын ажлыг удирдаж авч явах байгууллагууд нь Япон талаасаа тавигдсан ийм нөхцөлтэй зээлийн  гэрээнүүд. Онцлог нь болохоор зэрэг зураг төсвийн зургийг Засгийн газрын түвшинд баталгаажуулсан байдаг. Харин зохиосон төсвийг нь ерөнхий гүйцэтгэгч гэрээнийхээ дагуу хийгээд нарийвчилсан төсөв зохиож ирснийг нь баталгаажуулахаас манай магадлалын байгууллага боломжгүй гээд татгалзсан байсан ийм онцлогтой. Явцын дундуур шат шатаар өртөг нь нэмэгдээд явагдсан байсан. Ийм зүйлийг танилцуулъя. 


Ж.Энхбаяр: -Ажлын  хэсгийн санал, дүгнэлттэй холбогдуулж асуулт асуух гишүүд нэрээ өгнө үү? Баярсайхан гишүүнээр тасаллаа. Бат-Эрдэнэ гишүүн асууя. Оюунбаатар гишүүнийг нэмээрэй. 


С.Оюун: -Би Бат-Эрдэнэ гишүүнийхийг андуураад дарчихсан байна. Түрүүн авсан зээл, нэмэлт зээл хоёр нийлээд хэдэн төгрөг болж байгаа вэ? Тэгээд ахиж зээл авах шаардлагагүйгээр батлагдаж байгаа хоёр зээлийнхээ гэрээний хүрээнд онгоцны буудлын ажил дуусна гэсэн үг үү? 


Ж.Энхбаяр: -Оюун гишүүний микрофоныг солиорой.


С.Оюун: -Гэхдээ энэ Оюун гэж байна л даа уг нь. 


Ж.Энхбаяр: -Нэгжийн удирдлага хаана байна вэ? 5 дугаар микрофон асаагаарай, та бариа солиод наашаа хараад суу. Өөрийгөө танилцуулаарай нэрээ, албан тушаалаа.


Н.Энхбат: -Нисэх буудлын төслийн захирал Энхбат, Оюун гишүүний асуултад хариулъя. Анхны авсан зээл маань би дүнг нь ойлгомжтой болгох үүднээс америк доллараар хэлээд явъя гэж бодож байна. Анхны 2008 онд авсан зээл маань өнөөдрийн байдлаар 245 сая ам.доллар, өнөөдөр Их Хуралд оруулж ирж байгаа зээлийн дүн маань 320 сая доллар, ингээд нийт дүнгээрээ 560 сая ам.долларын төсөл явж байгаа. Энэ дүндээ бид магадалшгүй ажлын зардлыг зээлдэгч байгууллага буюу ЖАЙКА-тайгаа ярилцаж байгаад харьцангуй гайгүй дүнгээр оруулж ирж байгаа. Үүндээ бид нисэх буудлын барилгын асуудлыг бариад дуусна гэсэн  шийдвэртэй ажиллаж байгаа юм. Дуусгана. 


Ж.Энхбаяр: -Амаржаргал гишүүн алга байна. Баярсайхан гишүүнд микрофон өгөөрэй. 


Ц.Баярсайхан: -Түрүүн ч гэсэн ярихад гол зүйл нь гарсан шүү дээ. Анхнаасаа 245 сая доллар, одоо 300 гаруй сая доллар. Юмны өртөг зардал нэмэгдэж болно л доо, гэхдээ энэ чинь нэг нугалаад 500 хэд болж байна шүү дээ. Үүнийхээ үндэслэлийг тодорхой хэлэх ёстой байхгүй юу. Ийм тодорхой юм хэлэхгүй, энэ баригдаж дуусна гэж яриад байдаг. Тэгвэл ямар тооцоо байгаа юм бэ? 20, 30 хувь байж болно, 40 хувь байж болно. Гэтэл дахин нэг илүү нугарч байгаа шүү дээ. 245-аар гээд одоо авч байгаа зээл нь 320, бараг 2 нисэх онгоцны буудал барих хэмжээний тэгэхээр юунаасаа болсон юм бэ гэдгийг та нар үндэслэлтэй ярих ёстой байхгүй юу. Өөрөөр хэлбэл, зорчигчид хүлээж авах цогцолбор нь 21900 кв.метр байсныг 37 болгосон гэж байна, дулааны станц, инженерийн шугам сүлжээ, цэвэр ус, цэвэрлэх байгууламжийн барилга гээд энэ үндэслэлүүдээ, хэдэн хүзүүвчээр онгоц хүлээж авах байсан юм бэ? Хэдэн онгоц зэрэг хүлээж авах байсныг хэд болгож байгаа юм бэ? Ийм юмнуудаа ярихгүй мухар, сохор юм яриад суугаад байх чинь зайлшгүй аудит орох юм байна гэсэн шүү дээ. Аудитын дүгнэлт үүн дээр нь тодорхой юмаа хэлсэнгүй, тараасан материалд нь байгаа юм болов уу гэж бодож байна. Үүнийгээ тодорхой болгож ярихгүй бол байж байгаад л мөнгөө нэмээд байдаг юм болох нь. Дахиад зээл нэмж авахгүй гэсэн баталгаа сонсогдохгүй байна шүү дээ. Дээр нь дагуул хотыг дотор нь оруулчихсан ч юм шиг ийм танилцуулга тараагаад байхаар ойлгомжгүй. Тийм учраас маш тодорхой үүнийгээ Энхбат аа, яг үндэслэлээр анхны тооцсоноор нь зорчигч хүлээж авах хэчнээн метр квадрат нь одоо хэд болж байгаа юм бэ, хэдэн хүзүүвчтэй байхаас хэд болсон юм бэ? Хөөрөх зурвасын урт, өргөн нь нэмэгдсэн үү? Энэ бүх юмандаа тодорхой тайлбар хэлэх юм бол Байнгын хорооны гишүүд ойлгоно шүү дээ. 


Ж.Энхбаяр: -Та хэнээс асуув? Төслийн нэгж 5 дугаар микрофон.


Н.Энхбат: -Баярсайхан гишүүний асуултад хариулъя. Нэлээн олон үндэслэлээр зээлийн хэмжээ нэмэгдсэн. Хамгийн эхний асуудал бид бүхэн сайн мэдэж байгаа дотоод болон гадаадын зах зээл дэх инфляцийн асуудал бий, энэ маань 2006 онд судалгаа нь хийгдээд, 2008 онд авсан зээл байдаг. Ингээд 2006 оны зах зээлийн үнээр төсөвлөж хийсэн зээлийн гэрээ дээр 2013 онд бид гүйцэтгэлээ сонгон шалгаруулсан байгаа. Үүн дээр инфляцийн нэлээн өндөр өсөлт 40 орчим хувийн өсөлт гэж бид харж байгаа. Дараагийн том асуудал бол үнийн өсөлтийн үндэслэл бол нэмэлт зээлийн хэмжээ дээр монголын талаас тодорхой хүлээж авсан үүргээ шилжүүлсэн. Үүнд хоёр барилга, байгууламжийн асуудлыг, дээрээс нь газрын үйлчилгээний тоног төхөөрөмжийн иж бүрэн сет төхөөрөмжүүд бий. Мөн монголын талаас хүлээж авсан зээлийн гэрээнд хүлээсэн үүргийн төлбөр шилжсэн. Энэ бол нийлээд 9.3 тэрбум буюу 85 орчим сая ам.доллар ийшээ шилжиж байгаа. Үүн дээр мөн 20-оод хувийн өсөлт байна гэж харж байгаа юм. 


Дараагийн үндэслэл бол бид гүйцэтгэгчийг сонгон шалгаруулах явцад зөвлөх компани дээр тооцоолж байсан шууд бус зардал бол яг зөвлөхийн орж ирсэн саналтай зөрсөн. Үүн дээр 15 орчим хувийн үнийн зөрүү гарсан байгаа. Үүнийг бид монголынхоо төсвийн экспертүүд болон ЖАЙКА-ийн япон талаасаа орж ирж байгаа экспертүүдтэй зөвлөлдсөн. Ингээд тухайн гүйцэтгэгчийн оруулж ирсэн талыг барьж явах нь зүйтэй гэдэг ЖАЙКА байгууллагын албан бичиг бидэнд бий. Ингээд үүн дээр үргэлжлээд төсөл явсан байгаа. Энэ бүгдээс нь базахад саяын Баярсайхан гишүүний асуугаад байгаа асуултын үндэслэлүүд нь гарч байгаа юм. Энэ төслийг 2013 онд эхлээд 2016 онд дуусгах гэдэг бол 43 сарын хугацаатай боловч бодит ажлын сар нь 30 сар, энэ хугацаанд бид гүйцэтгэгчийг нэлээн шахаж ажиллуулна гэсэн тооцоо шууд бусаар нөлөөлсөн гэж үзэж байгаа юм. Ингээд базаад ярих юм бол саяын авсан зээл 2013 онд Төсвийн байнгын хороо, Аюулгүй байдлын байнгын хороо, Эдийн засгийн байнгын хороогоор оруулж байсан. Энд танилцуулж байсан дүн нь 19.6 тэрбум, үүн дээр зөрж байгааг нэмээд 9.3 тэрбум нь монголын талын хүсэлт, мөн дээрээс нь зээл тусгагдаж байгаа магадалшгүй ажил болон бусад зардлууд ороод зээлийн дүн өнөөдөр 36.8 тэрбум гэж танилцуулж байгаа. 


Ж.Энхбаяр: -Тодруулах зүйл алга уу? Амаржаргал гишүүн алга байна, Оюунбаатар гишүүнд микрофон өгөөрэй. 


Ц.Оюунбаатар: -Хөшигтийн хөндийн онгоцны буудлын барилгыг аль болох богино хугацаанд барьж ашиглалтад оруулах шаардлагатай. Үүн дээр манай Байнгын хорооноос бид нар газар дээр нь очиж танилцаж ЖАЙКА байгууллага Японд сургууль төгсөгчдийн холбоо ч гэсэн танилцаж байсан. Монголын ард түмэнд өр зээл болж ирж байгаа үр ашгаа өгөх чухал объект. Үүн дээр хийж байгаа аудитын үнэлгээ бол үр дүнтэй хариуцлагатай хийгдэж чадахгүй байгаад сэтгэл дундуур байна. Сая би аудитын дүгнэлтийг гүйлгээд харлаа л даа. Суурийн цутгалтад цууралт гарсан, гал гарсанд хэн буруутай юм бэ, ямар хариуцлага хүлээсэн юм бэ? Яагаад ийм технологийн алдаанууд гарч байна вэ? Ийм асуудлууд дээрээ та бүхнийг онцгойлох гээд байгаа биш, хэв шинжит өр болсон, улс орон даяараа, нийгэм даяараа сахилгагүй, хариуцлагагүй байж л байдаг, үүнийг дурдаад л өнгөрч байдаг ийм асуудлуудыг гаргахгүй байх талаар ямар зөвлөмжүүд өгч байгаа юм бэ? Цаашдаа менежмент бусад юм дээр хэн ямар анхаарал тавих юм бэ гэдгийг тодорхой хэлж өгмөөр байна. Аудитын байгууллага. Сая би тэр хүмүүсийн асуудалтай нэг байгаа. Үнэхээр анхны зээл бүрэн барих зориулалтаар авсан зээл хүрэлцээгүй болсон, үүнийхээ бодит шалтгааныг нь Улсын Их Хурлын гишүүдэд ч тэр, энгийн масст ойлгогдохоор тайлбарлах хэрэгтэй байна шүү дээ. Валютаар авсан зээлийн инфляци яахаараа 40 хувь болдог юм бэ? Монгол төгрөг биш шүү дээ, монгол төгрөгөөр тооцсон бол 40 хувь байтугай гараад явчих байх. 245 сая долларын зээл авсан, 2008 онд зээл, 2013 онд тендер зарласан гээд инфляцийн түвшний учир нөхцөлийг маш сайн гаргаж тавих хэрэгтэй. Доллароор Энхбат дарга танилцуулсан биз дээ, ийм үндэслэлүүдээ нэлээн сайн хянаж байгаа нь ч, хийж байгаа нь ч асуудалд  хариуцлагатай хандмаар байна. Энэ бол Монгол Улсын хөгжилд, гадаад харилцаанд, аялал жуулчлалд үнэхээр ач холбогдолтой чухал объект, Аюулгүй байдал, гадаад бодлогын байнгын хороо ч гэсэн илүү анхаарал тавих ёстой. Очиж үзэхээс илүү явцын аудит, мониторинг хоёрыг байнга хийж байх ёстой ийм газар л гэж ингэж бодож байгаа юм. Аль нэг зээлийн хөрөнгөд хэдэн улс төржсөн хүмүүс хяналт тавьдаг, зарцуулдаг биш, монголын ард түмний хөрөнгө гэдэг утгаар хариуцлагатай хандаж баймаар байх юм. Үүн дээр нэмэлт тайлбар аудитын газраас, бас төслийг хэрэгжүүлэгч бүтцийн талаас тодорхой нэмэлт тайлбар өгвөл сайн байна. 


Ж.Энхбаяр: -3 дугаар микрофон аудитын газар Зангад гуай хариулъя.  


А.Зангад: -Баярлалаа. Оюунбаатар гишүүний асуусан зүйл дээр тодруулга хийе. Нүдэнд ил үзэгдэх дефект буюу цууралт түүнийг хялгасан цууралт гэж нэрлэж байгаа үүнийг нь будгаар будаж ингэж цавуу түрхсэн  нөхцөл байдлыг нь очиж үзсэн. Барилгын холбогдох байгууллагуудад хэлсэн, тэд энэ нөхцөл байдал, гал гарснаас болсон гэсэн хэсэг дээр байгаа нөхцөл байдлыг тодруулахад юу гэж тодорсон бэ гэхээр нэгдүгээрт 10-12 сард цутгалтын ажил хийгдсэн, цутгалтын ажил хүйтний улиралд хийсэнтэй холбогдуулаад дулаалгын материал ашиглаж оройд дулаалж байсан, түүнээсээ болоод түүн дээр нь гал гарсан. Түүнийг Төв аймгийн мэргэжлийн хяналт, онцгой комисс асуудлыг нь судалж, тодруулж  буруутныг нь тогтоогоод гүйцэтгэгчийн өөрийнх нь зардлаар буцааж хийлгэсэн тухай тайланд, шалгалтын материалд байгаа юм. Үүнийг тодорхой заасан, аудит юу гэж үзсэн бэ гэхээр дүгнэлтийн хэсэг дээр заасан байгаа ил үзэгдэх хялгасан байна уу, гүн байна уу цууралт байх шаардлагагүй, ийм юм байхгүйгээр дахиж хийлгэх нь зүйтэй. Тэр байтугай өвөл цутгасан хэсгийн хэмжээг тогтоогоод түүнд нь шинжилгээ хийлгэж, чанарыг нь баталгаажуулах шаардлагатай  гэсэн ийм дүгнэлтийг хийж, энэ  дагуу арга хэмжээ авах нь зүйтэй гэсэн санал гаргасан байгаа. 


Инфляцийн хувьд гэрээнд үнийн тохируулга хийнэ гэж заасан байсан. Энэ нэмэлт зээлийн хэмжээнд үнийн тохируулга хийх 3.3 тэрбум иенийг оруулахаар заасан байсан. Энэ хэмжээгээр өртөгт нөлөөлж байгаа гэсэн үг. Аудит юу гэж үзсэн бэ гэхээр нэгэнт японы төсвийн нормоор төсөв зохиогдсон түүнийг нь монголын үндэсний магадлалын байгууллага үнэлгээ өгөхөөс татгалзсан нөхцөлд инфляцийн нөлөөлөл монголд хийгдэх ажил, монголын үнийн нөлөөлөл хоёр ороод явж байгаа. Тийм учраас нэмж шаардах нь 3.3 юм байна, үүнийг ингэх ёстой юу, үгүй юу гэдгийг нарийвчилж авч үзэх шаардлагатай гэсэн ийм байр сууринаас хандаж тайлан, дүгнэлтийн хэсэг дээр оруулсан байгаа. 


Ж.Энхбаяр: -Аудит хийсэн тухай гишүүд сонирхоод байгаа нь зөвлөх үйлчилгээний төлбөр 1.5 тэрбум иенээр нэмэгдсэн, магадалшгүй ажлын 1.2 тэрбумаар нэмсэн, ханшийн зөрүү 1.5 тэрбум болсон, үнийн тохируулга 3.3 тэрбум Монгол Улсын Засгийн газраас зээлд шилжүүлсэн ажлын төсөв 5.9 тэрбум гэсэн шинэ зардал орж ирээд нэмэлт зээл чинь 36.8 тэрбум болоод байна л даа. Энэ нь өөрөө үндэслэлтэй байна уу гэдгийг бид нар сонирхоод байгаа юм. 


Хоёрдугаар тодруулж байгаа зүйл дээр нисэх, буух, хөөрөх зурвас чинь цууралт үүссэн байна, техникийн шаардлага хангах уу? Та сая хэллээ. Өвлийн хүйтэн улиралд цутгалт хийгджээ, барилгын суурь хийц цууралт гарсан байна гэж. Энэ нь цаашдын барилгын явцад нөлөөлөх үү? Чанарын талаар явуулах болох нь дээ, нэмж барих гээд байна шүү дээ. Хоёрдугаарт, гарсан зээлийн хэтрэлт буюу нэмэлт зээлийн шаардлага нь үндэслэлтэй байна уу гэдгийг нь хэлээд өг. 


А.Зангад: -Тэгэхээр сүүлчийнхээс эхэлье. Ерөөсөө тэр нисэх, буух зурвас дээр гарсныг бүгдийг нь сольж, тийм юм харагдахааргүй хийнэ гэдэг дээр гүйцэтгэгч нь зөвшөөрөөд, нэгдсэн ойлголттой гэж үзэж байгаа юм. Үйлчилгээний барилгын хэсэг дээр байгаа ил үзэгдэж байгаа зүйлийг ийм юм байхгүй ёсгүй, үүнийг цааш нь  ингэж явуулахгүй, гүйцэтгэгчийн зардлаар нь дахиж хийлгэ, тэр байтугай өвөл цутгасан хэсгийнх нь хэмжээг тодорхойлоод дүгнэлт хийж явах ёстой гэсэн манай дүгнэлтийн агуулга, томьёолол ийм байдалтай явж байгаа юм. Дараа нь зөвлөх үйлчилгээний зардал тендер зарлах гээд хоног нь сунаж байгаатай холбогдоод хүн өдрөөр билүү хүн сараар гэрээгээ хийчихсэн байдаг учраас анх 28.8 тэрбум иен гэсэн зээл дотор суусан 2 тэрбум төгрөг нь 1.6-аар  нэмэгдэнэ гэсэн ийм тооцоолол хийсэн байдаг юм. Тэгэхээр үүнийг бид нар эргэж авч үзэх ёстой. Тэр гүйцэтгэх, зөвлөх үйлчилгээ үзүүлэгч компанитайгаа байгуулсан гэрээ, түүний хариуцлага, ажлын чанар, зөвлөх үйлчилгээ үзүүлж байгаа компани бол төсөвт өртөгт нь хугацаанд нь багтаагаад бариулах үүргийг хүлээдэг. Үүн дээр зөвлөгөө өгч ажилладаг гэж ойлгож байгаа. Үүнтэй нь холбож эргэж авч үзэх нь зүйтэй гэсэн санаагаар дүгнэлтээ оруулсан тийм зүйл байгаа.


Дараа нь 5.9 монголын талын гүйцэтгэх ажлын тухай ойлголт бол анх нарийвчилсан төсөв зөвлөх компани гаргаж ирээд тэгээд түүнийг хоёр талаасаа ярилцаж байгаад 25 гэсэн барилгын үнийг 33.1 хүргэсэнтэй холбоотой гарч ирдэг юм. Тэр нь зээлийн гэрээнд энэ барилгын ажлыг хийхэд өртгөөс давуулж өртөг нэмэгдэж гарч ирвэл монголын тал хариуцахаар заасан байсан тэр заалтыг ашиглаж гарч ирдэг. Тэгээд тэр дотроосоо иргэний зориулалтын барилга, байгууламжуудыг нь монголын Засгийн газар өөрийнхөө хөрөнгөөр хийхээр ингэж салгаж аваад харуул, хамгаалалт, хашаа зураг төсөвт орхигдсон гэж байгаа зүйлүүдийг аваад ингээд улсын төсөвт тусгуулаад явсан байдаг юм. Түүнтэй холбогдоод 5.9 бол дахиад монголын тал өөрийн хөрөнгөөр хийхээр тусгасан зүйлээ нэгэнт зээл олдож байгаа юм чинь зээлийнхээ нийт дүнд оруулъя гэсэн байр суурин дээрээс оруулж ирсэн ийм зүйл юм. Үнийн тохируулгыг би түрүүн хэлсэн, нэгэнт ..


Ж.Энхбаяр: -Ийм зүйл байна л даа. Зээлийн хэмжээг тодотгох шаардлагатай гэж үзэж байна гээд аудит гаргаад ирж байна. Тэгэхээр бид ямар маягаар асуудлаар дэмжлээ гэж гарын үсэг зурах болж байна вэ? 6 асуудлыг дахин нягтлах шаардлагатай байна, нэмэлт зээлийн хэлэлцээрийн хэмжээг тодотгох шаардлага үүсэж байна. Танай дүгнэлт тэгж үзэж байна уу? Тэгэхээр би зээлийн хэлэлцээрийн асуудлыг явуулахгүй болж таарч байна уу? Та амаараа сайхан явуулчихмаар гээд байдаг, энэ дүгнэлт дээр чинь ийм асуудал үүсчихсэн байна яах уу? 

А.Зангад: -Саяын тодруулах шаардлагатай гэсэн зүйлээ хэлээд байна. Тэгэхээр зээл авч үүнийгээ хийнэ гэж шийдэж болно, эсвэл монголын тал  хариуцах хэсгийн зээлийн дүнгээс хасаад явж болно. Тэгээд зээлийн хэмжээг нь тодотгож болно, үнийн тохируулгын асуудал байна. Дараа нь ханшийн хэлбэлзлийн асуудал байна, татварын асуудал байна. Нэмэгдсэн өртгийн албан татварыг монголын туслан гүйцэтгэгч компаниудаар ..

Ж.Энхбаяр: -Ойлголоо, ажлын хэсэг Болор гишүүн нэмэлт тайлбар өгөөд байх.

Б.Болор: -Бид нар аудитаар шалгалт хийлгэж байгаа, түүнээс дүгнэлт гаргаад тэгэх, ингэх юм байхгүй л дээ. Эдний зүгээс Засгийн газарт хэлэлцээр хийх эрхийг нь өгөөд гарын үсэг зурах эрхийг нь өгөөд ийм юм дээр анхаарна уу гээд зөвлөмж дээр бичээд өгч байгаа шүү дээ. Тийм учраас анхаарах ёстой асуудлуудыг нь Зангад дарга хэллээ, би ч түрүүн танилцуулгадаа хэлсэн. Энэ зүйлүүд дээр анхаараад энэ дээр гарын үсэг зурах зөвшөөрөл өглөө гээд өгөх ийм учиртай гэж ойлгож байгаа юм. Тэгж л ажилласан.

Ж.Энхбаяр: -Ажлын хэсгийн санал, дүгнэлтийг хэлэлцэж дууслаа. Санал хураалтаа явуулъя. Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “Улаанбаатар хотын олон улсын шинэ нисэх онгоцны буудал барих төслийн нэмэлт хэлэлцээр”-ийн төслийг дэмжиж, Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя. Дэмжиж гарын үсэг зурна гэдэг маань Байнгын хороон дээр гарсан аудитын дүгнэлт болон ажлын хэсгээс гаргасан санал, дүгнэлтийн хамт Засгийн газарт хүргүүлнэ гэж ойлгож байна. Санал хураалт. 

Санал хураалтад 12 гишүүн оролцож, 100.0 хувийн саналаар дэмжигдлээ. Уг асуудлыг хэлэлцсэн тухай Байнгын хорооны хуралдааны тэмдэглэл, санал, дүгнэлтийг Засгийн газарт хүргүүллээ. 

Бусад асуудлын хүрээнд байгаа сүүлийн асуудал. Танилцуулах асуудал байгаа Байнгын хорооны гишүүдэд Цөмийн зэвсгээс ангид байх тухай хууль, уг хууль батлагдсантай холбогдуулан авах арга хэмжээний тухай Улсын Их Хурлын 2000 оны 19 дүгээр тогтоол болон холбогдох хууль, тогтоомжийн хэрэгжилтэд хяналт тавих, бэлтгэл ажил хангах үүрэг бүхий ажлын хэсэг байгуулан ажиллаж байгаа. Ажлын хэсэг байгуулах тухай Байнгын хорооны тогтоолыг Улсын Их Хурлын чуулганы нэгдсэн хуралдаан хаасан байсан тул ажлын журмаар баталж гаргасан байгаа. Ажлын  хэсгийг Улсын Их Хурлын гишүүн Амаржаргал ахлан ажиллаж байгааг гишүүддээ мэдэгдье. Ингээд Аюулгүй байдал, гадаад бодлогын байнгын хорооны өнөөдрийн хуралдааны хэлэлцэх асуудал дууссан тул хуралдаан өндөрлөснийг мэдэгдье. Баярлалаа.

Дууны бичлэгээс буулгасан:

